
                                                 РЕПУБЛИКА  МАКЕДОНИЈА

                                      ВЛАДА НА РЕПУБЛИКА МАКЕДОНИЈА 
                                                МИНИСТЕРСТВО ЗА КУЛТУРА
ПРЕДЛОГ НА ЗАКОН

ЗА ИЗМЕНУВАЊЕ  НА ЗАКОНОТ ЗА КУЛТУРАТА

Скопје, септември 2012 година

В О В Е Д

I  ОЦЕНА НА СОСТОЈБИТЕ ШТО ТРЕБА ДА СЕ УРЕДАТ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ

Со  донесувањето на новиот Закон за концесии и јавно приватно партнерство („Службен весник на Република Македонија бр. 6/12),  се создаде потреба за изменување и дополнување на Законот за културата („Службен весник на Република Македонија бр. 31/98, 49/03, 82/05, 24/07, 116/10, 47/11 и 51/11), а што произлезе од обврската содржана со преодните одредби на Законот за концесии и јавно приватно партнерство, за усогласување на посебните закони во јавниот сектор со Законот за концесии и јавно приватно партнерство. 

II    ЦЕЛИ, НАЧЕЛА И ОСНОВНИ РЕШЕНИЈА 

Целта на изменувањата на Законот за културата, а кој е основен закон за сите дејности во културата, е негово усогласување со новиот Закон за концесии и јавно приватно партнерство.
Предлогот на законот се заснова на истите начела врз основа на кои е донесен Законот за културата и Законот за концесии и јавно приватно партнерство.
Со предлогот се врши усогласување во однос на опфатот за регулирање на односите во културата како за концесиите така и за јавните приватни партнерства. Со Предлогот се упатува на директна примена на Законот за концесии и јавно приватно партнерство во областа на културата со исклучок на регулирањето на концесии и јавни приватни партнерства во областа на заштитата на културното наследство, кога се упатува дека тие ќе се даваат во согласност со Законот за концесии и јавно приватно партнерство и со Законот за заштитата на културното наследство.
III   ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОНОТ ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

Одредбите од Предлогот на законот не имплицираат финансиски последици врз Буџетот на Република Македонија и другите јавни финансиски средства.

IV ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА  СПРОВЕДУВАЊЕ НА ЗАКОНОТ, НАЧИНОТ НА НИВНО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

За спроведувањето на законот не е потребно обезбедување на посебни финансиски средства, ниту предложените измени  од законот повлекуваат материјални обврски за одделни субјекти.

ПРЕДЛОГ  НА ЗАКОН ЗА ИЗМЕНУВАЊЕ 
НА  ЗАКОНОТ ЗА КУЛТУРАТА
Член 1

Во Законот за културата („Службен весник на Република Македонија бр. 31/98, 49/03, 82/05, 24/07, 116/10, 47/11 и 51/11),  членот 43 се менува и гласи:

„Остварувањето на јавниот интерес во културата може да се даде во концесија или да се врши со јавно приватно партнерство во согласност со законот што ја регулира оваа  материја, со исклучок на остварувањето на јавниот интерес во заштитата на културното наследство, кога концесија се дава во согласност и со законот за оваа област. “
Член 2
Овој закон влегува во сила осмиот ден од денот на објавувањето во „Службен весник на Република Македонија”.
ОБРАЗЛОЖЕНИЕ НА ПРЕДЛОГОТ 

I ОБЈАСНУВАЊЕ НА СОДРЖИНАТА НА ОДРЕДБИТЕ НА ПРЕДЛОГОТ НА ЗАКОН

Предложените изменувања и дополнувања на Законот за културата (“Службен весник на Република Македонија бр. 31/98, 49/03, 82/05, 24/07, 116/10, 47/11 и 51/11),  имаат за цел негово усогласување со новиот Закон за концесии и јавни приватни партнерства („Службен весник на Република Македонија бр. 6/12).
Со овие измени се предлага во Закон за културата, членот 43 да се имени во насока остварувањето на јавниот интерес во културата да може да се даде во концесија или да се врши со јавно приватно партнерство во согласност со законот што ја регулира оваа  материја. 

Новина е што со овој предлог за прв пат се регулира јавно приватно партнерство во културата, со упатување на директна примена на Закон за концесии и јавни приватни партнерства и во културата.
Исклучок на претходното, е утврден во насока остварвањето на јавниот интерес во заштитата на културното наследство. Кога во оваа област ќе се дава концесија тоа треба да биде во согласност и со законот за оваа област, односно на начин и под услови кои се утврдени со  Законот за заштитата на културното наследство.
За појаснување, во текстот на Предлог законот, со терминот „јавниот интерес во културата“ се опфаќа и „националниот“ и „локалниот интерес“ во културата. Така Со Предлогот се упатува на директна примена на Законот за концесии и јавно приватно партнерство во областа на културата, на државно и на локално ниво.
II МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ

Предложените решенија во овој предлог на закон, претставуваат изменување и доразработка на постојните одредби од Законот за културата во делот за регулирање на јавно приватно партнерство, во согласност со законот што ја регулира оваа  материја, а со исклучок на јавниот интерес во заштитата на културното наследство, кога концесија се дава во согласност и со законот за оваа област. 

Досега во Законот за културата не беше опфатено регулирањето на јавните приватни партнерства, на овој начин  и за ова прашање се упатува на основниот закон за оваа материја.
III ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА

Се очекува остварувањето на јавниот интерес во културата како на национално така и на локално ниво, да се унапреди и осовремени на начин утврден со измените  во оваа област, направени со Законот за концесии и јавното приватно партнерство, но со исклучок во заштитата на културното наследство, кога концесија ќе се дава во согласност и со законот за оваа област.
ТЕКСТ НА ОДРЕДБИТЕ ОД ЗАКОНОТ ЗА КУЛТУРАТА
КОИ СЕ МЕНУВААТ И ДОПОЛНУВААТ

(Сл. весник на РМ бр. 66/03-Пречистен текст, 82/05, 
24/07, 116/10, 47/11 и 51/11)
Член  43
Национален интерес во културата може да се остварува и преку концесија. За концесијата се применуваат прописите за концесија.

